
Зыгъэхьэзырар
ЖЬЭКIЭМЫХЪУ Маринэщ.

Адэм  хуэмыгъасэр  анэм  хуэумыскъым.
Лъэпкъ Iущыгъэ:

КъБР-м и Iэтащхьэ КIуэкIуэ Казбек 
иджыблагъэ иригъэкIуэкIащ 2021 гъэм и 
япэ мазищым КъБР-м и Правитель ствэм 
и лэжьыгъэм кърикIуахэм щы хэп лъэжа, 
апхуэдэуи республикэм щып сэухэм хуа-
щIэ къэрал, муниципальнэ Iуэхутхьэб-
зэхэм я фIагъым щытеп сэ лъыхьа зэIу-
щIэ.

ЗЭФIАГЪЭКIА лэжьыгъэр къызэщIа-
къуэжу зэхуэсым къыщыпсэлъащ  КъБР-м 
и Правительствэм и УнафэщI Мусуков 
Алий, КъБР-м и Правительствэм и Уна-
фэщIым и япэ къуэдзэ Къуныжь МуIэед, 
КъБР-м и Правительствэм и УнафэщIым и 
къуэдзэ Хъубий Марат, КъБР-м экономикэ 
зыужьыныгъэмкIэ и министр Ра хаев Бо-
рис, КъБР-м узыншагъэр хъу мэнымкIэ и 
министр Къалэбатэ Рустам, КъБР-м 
цIыхухэр егъэджэнымкIэ, щIэныгъэмрэ 
щIа лэгъуалэм я IуэхухэмкIэ и министр 
 Езауэ Анзор, КъБР-м лэжьыгъэмрэ 
цIыхухэм социальнэ и лъэныкъуэкIэ къа-
щхьэщыжынымкIэ и министр Асанов 
Алим.

Мусуков Алий псори зэпилъыту къытеу-
выIащ япэ мазищым зэфIагъэкIа лэжьы-
гъэхэм. НаIуэ къызэрыхъуамкIэ, мэкъу мэш 
IэнатIэм а зэманым къриубыдэу къыща-
лэжьар 2020 гъэм и апхуэдэ пIалъэм яху-
зэфIэкIам хуэдиз мэхъу. Ухуэныгъэу ира-
гъэкIуэкIар илъэс кIуам и япэ мазищым 
еплъытмэ, процент 14,7-кIэ нэхъыбэщ, ап-
хуэдэуи хэхъуащ розницэ сатууэ ящIми. 
2021 гъэм республикэм щы пащэнущ псори 
зэхэту сом мелард 23,5-м щIигъу зыхухаха 
инвестицэ проектиплIыр гъэзэщIэным, 
 къимыдэкIэ, иджыри проектиблым щыуб-
зыхуахэр зэ фIэгъэкIынми щIадзэнущ. Ха-
мэ къэралхэм сатууэ дащIащ доллар мел-
уани 4,3-рэ и уасэ, ар 2020 гъэм и апхуэдэ 
лъэхъэнэм елъытауэ процент 13,9-кIэ нэ-
хъыбэщ. Зыхэплъэж пIалъэм къриубыдэу 
республикэм нэгъуэщI хэкухэм щищар 
ерыскъыпхъэхэрщ, мэкъумэшхэкIхэр къы-
зыхащIыкIхэрщ.

ЗэIущIэм къыщыхагъэщащ щIыналъэм 
дызэрыт илъэсым къэрал программэ 26-рэ 
зэрыщагъэзэщIэнур, псори зэ хэту сом 
 мелард 43-м щIигъу хуэзэу. Къагъэсэбэпы-
ну мылъкум и процент 70-м щIигъур социа-
льнэ Iуэхухэм хуозэ: цIыху хэм защIэгъэ-
къуэн, егъэджэныгъэ, узыншагъэр хъумэн 
IэнатIэхэм.

Республикэм и Iэтащхьэм гулъытэ хэха 
хуищIащ узыншагъэ IэнатIэм цIыхухэм 
щыхуащIэ къэрал, муниципальнэ Iуэху-
тхьэбзэхэм я фIагъым хэгъэхъуэным. 
 КъБР-м экономикэ зыужьыныгъэмкIэ и 
 министр Рахаев Борис зэрыжиIамкIэ, УФ-м 
Экономикэ зыужьыныгъэмкIэ и минис тер-
ствэм цIыхухэм электроннэ IэмалкIэ хуа -
щIэ Iуэхутхьэбзэхэм я фIагъыр къэгъэ-
нэIуэным хуэунэтIауэ иригъэкIуэкIа къэп-
щытэныгъэхэм къызэрагъэлъэгъуам кIэ, 
Къэбэрдей-Балъкъэрыр щIыналъэ хэм я 
рейтингым щыдэкIуеящ, илъэс кIуам зэуэ 
IэнатIэ 18-кIэ и Iуэху ефIакIуэри. 

- 2020 гъэм цIыхубэм псори зэхэту Iуэху-
тхьэбзэу мин 923-рэ хуащIащ, ар 2019 гъэм 
яхузэфIэкIауэ щытам нэхърэ хуэдэ зырэ 

ныкъуэкIэ нэхъыбэщ. ЦIыхухэм Зыуэ щыт 
порталымкIэ Iуэхутхьэбзэ лIэужьы гъуэу 
 хуащIэр 200-м нэсащ. Республикэм 
щыпсэухэм я процент 83-м щIигъум зы-
щрагъэтхащ ЕСИА-м икIи Iэмал яIэщ 
къэрал Iуэхутхьэбзэхэм Зыуэ щыт я порта-
лыр къагъэсэбэпыну. КИФЩI-м хыхьэ 
 щIыналъэхэр къапщтэмэ, абыкIэ бжьыпэр 
 тIыгъщ, - къыхигъэщащ министрым. Абы 
ап хуэдэуи жиIащ мыхьэнэшхуэ зиIэ нэ-
гъуэщI Iуэхутхьэбзэ 25-ри дызэрыт илъэ-
сым электроннэ мардэм хуагъэкIуэну зэ-
рамурадыр. ЦIыхухэр нэхъыбэу къы-
зыщIэупщIэ Iуэхутхьэбзэхэм ящыщу 
 къагъэлъэгъуащ сабий пособиехэр яхуэ-
гъэувынымрэ ахэр етынымрэ, пенсэхэр 
зэрыхъум теухуа справкэхэр тыныр, 
бгъэIэпхъуэ мыхъу мылъкур кадастрым 
 хэгъэхьэныр, ЕГРН-м теухуа хъыбархэр 
 ятхыныр, нэгъуэщIхэри.

КIуэкIуэ Казбек къызэхуэсахэм ягу къи-
гъэкIыжащ УФ-м и Президентым Къэрал 
Советым и Президиумымрэ Стратегие 
мыхьэнэ зиIэ жэрдэмхэм я агентствэмрэ я 
зэIущIэу мэлыжьыхьым и 15-м иригъэ-
кIуэкIам а унэтIыныгъэм гулъытэ хэха хуэ-
щIын хуейуэ къалэну къызэрыщигъэувар: 
«къэралыр дэфтэрхэм йолэжь»  мардэм 
къытекIауэ «къэралыр цIыхухэм  ядолажьэ» 
жыхуиIэм хуэкIуапхъэщ икIи администра-
тивнэ Iуэху хэхахэр мыхъуу, цIыхухэр махуэ 
къэс зыIууэхэм ятещIы хьауэ лэжьапхъэщ. 
«Къэрал властым и лэжьыгъэр зыхуэдэр 
цIыхубэм иджыпсту къызэрилъытэр хуащIэ 
Iуэхутхьэбзэхэм я фIагъым елъытауэщ», - 
Президентым и псалъэхэм я купщIэр 
 къигъэлъэгъуащ республикэм и Унафэ-
щIым.

КъБР-м и Iэтащхьэм къигъэуващ лэ-
жьакIуэ гуп къызэрагъэпэщыну. Абы и 
 къалэну щытынури иубзыхуащ - цIыхухэм 
электроннэ IэмалкIэ хуащIэ къэрал, муни-
ципальнэ Iуэхутхьэбзэхэр псынщIэу, фIагъ 
лъаги иIэу хуащIэным кIэлъып лъыным, 
зыхуэфащэ тхылъхэр зэхуа хьэсыну щыхуа-
гъэувкIэ зыкIи зыхуэмеинухэри зэрагъэ-
пэщыныр памыубыдыным, администра-
тивнэ лъэпощхьэпохэр гъэ мэщIэным я нэIэ 
трагъэтынырщ. КIуэкIуэ Казбек цIыхухэм 
Iуэхутхьэбзэ яхуэ щIэным епха министер-
ствэ псоми я унафэщIхэм яхуигъэуващ а 
унэтIыныгъэмкIэ ирагъэкIуэкI лэжьыгъэр 
щIагъэхуэбжьэну.

КъБР-м и Iэтащхьэ КIуэкIуэ Казбек зэIу-
щIэм и кIэм къыхигъэщхьэхукIащ: «Лэ-
жьыгъэшхуэ идогъэкIуэкI. Ауэ ныкъуса-
ныгъэ, зэфIэмыхьэныгъэ мыинхэри къэв-
мы гъэхъу, абыхэм зэфIэдгъэкIахэм мы-
хьэнэ ямыIэу къыщIрагъэдзынкIэ хъунущ. 
Гъуэгу километрищэхэр теплъхьэфынущ, 
ауэ абы зы кумб иIэмэ, ар псоми ялъа-
гъунущ. Абы къыхэкIыуи цIыхур арэзы 
 техъуэнукъым сымаджэщ нэхъыфI дыдэм 
и лэжьыгъэм, абы екIуалIэ цIыхум къы-
щыIущIэ пэшыр зыхуей хуэмызамэ, е а 
 къудамэм и къалэнхэр тэмэму имыгъэза-
щIэмэ. А Iуэхухэм нэхъыфIу елэжьыпхъэщ, 
властым зэфIигъэкIхэм цIыхухэм пщIэ 
 хуащIын папщIэ».

КъБР-м и Iэтащхьэмрэ
Правительствэмрэ я пресс-IуэхущIапIэ.

Мэлыжьыхьым и 22,
махуэку

ЩIым и дунейпсо ма-
хуэщ

Секретарым и дунейпсо 
махуэщ

Экологием къихь шына-
гъуэм зыщыхъумэным и 
махуэщ

1370 гъэм Франджым и 
пащтыхь Карл V и унафэкIэ 
Бастилие быдапIэр ухуэн 
щIадзащ.

1832 гъэм император Ни-
колай Езанэм и унафэкIэ 
Урысейм нэгъуэщI къэрал 
IуэхухэмкIэ и министерствэр 
къызэрагъэпэщащ.

1863 гъэм Москва къалэ 
Думэм и япэ зэхуэсыр 
екIуэкIащ.

1906 гъэм Алыджым и 
 къалащхьэ Афинхэм къы-
щызэIуахащ зи мычэзу 
Олимп Джэгухэр. 

1918 гъэм Урысейм и 
ВЦИК-м унафэ къищтащ 
къэралым и цIыхухэр дзэ 
Iуэхум хуегъэджэным теу-
хуауэ.

Совет къэралыгъуэм и 
к ъ ы  з э г ъ э п э щ а к I у эхэ м 

ящыщ, СССР-м и ЦIыхубэ 
ко миссархэм я советым и 
япэ унафэщIу щыта Ленин 
(Ульянов) Владимир къызэ-
ралъхурэ илъэси 151-рэ 
 ирокъу.

Урыс, американ тхакIуэ 
цIэрыIуэ, зэдзэкIакIуэ, лите-
ратуровед Набоков Влади-
мир къызэралъхурэ илъэси 
122-рэ ирокъу.

БзэщIэныгъэлI, КъБР-м 
щIэныгъэхэмкIэ щIыхь зиIэ 
и лэжьакIуэ, КъБР-м щIыхь 
зиIэ и егъэджакIуэ Елбэд 
Хьэ сэн къызэралъхурэ 
илъэ си 135-рэ ирокъу.

Химие щIэныгъэхэм я 
 доктор, профессор, УФ-м 
щIэ ныгъэхэмкIэ щIыхь зиIэ 
и лэжьакIуэ, РАЕН-мрэ 
 ЩIДАА-мрэ я академик 
МэкIэтIей Абдулэхь къызэ-
ралъхурэ илъэс 79-рэ 
 ирокъу.

Урысей географие об-
щест вэм хэт, ныбжьы-
щIэхэм я «Додо Клаб» зэ-
гухьэныгъэм (КъБР) и уна-
фэщI Мысырджэн Му Iэед 
и ныбжьыр илъэс 69-рэ 
 ирокъу.

УсакIуэ, зэдзэкIакIуэ, 
адыгэ усакIуэхэм я Iэдакъэ-
щIэкI куэд урысыбзэм къи-
зыгъэзэгъа Пряжников 
Александр и ныбжьыр 
илъэс 52-рэ ирокъу.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
уфауэ щыщытынущ, пIа-
лъэ-пIалъэкIэрэ уэшх къы-
щешхынущ. Хуабэр махуэм 
градуси 9 - 11, жэщым гра-
дуси 8 - 9 щыхъунущ.

Мэлыжьыхьым и 23,
мэрем

Тхылъымрэ авторым и 
хуитыныгъэхэмрэ я дуней-
псо махуэщ

Инджылызыбзэм и ду-
нейпсо махуэщ

Испаныбзэм и махуэщ
Тыркум щагъэлъапIэ я 

къэрал суверенитетымрэ 
сабийхэр хъумэнымрэ я 
махуэр

Израилым и щхьэхуи-
тыныгъэм и махуэщ

Испанием зэгуэкIуахэм я 
махуэр щагъэлъапIэ

1836 гъэм Петербург 
къыщыдэкIащ «Современ-
ник» журналым и япэ но-
мерыр.

1907 гъэм Чейни Гриффит 
Джон (цIыхубэм Лондон 
Джек цIэмкIэ яцIыху хъуа 
тхакIуэр), Сан-Францискэ 
щежьащ дунейм и хъурея-
гъыр кхъухькIэ зэщIигъэхьэ-
ну. 

1908 гъэм Москва и 

КъБР-м и Парламентым ЕгъэджэныгъэмкIэ, щIэ-
ныгъэмрэ щIалэгъуалэм я IуэхухэмкIэ и комитетым 
и жэрдэмкIэ, иджыблагъэ депутатхэр яIущIащ рес-
публикэм и курыт еджапIэхэм я унафэщIхэм. Ар 
траухуащ мэлыжьыхьым и 27-м ягъэлъапIэ Урысей 
парламентаризмэм и махуэм.

ЗЭIУЩIЭМ хэтащ КъБР-м и Парламентым Егъэ-
джэныгъэмкIэ, щIэныгъэмрэ щIалэгъуалэм я Iуэху-
хэмкIэ и комитетым и унафэщI Емуз Нинэ, комитетым 
хэтхэр, КъБР-м ЦIыхухэр егъэджэнымкIэ, щIэны-
гъэмрэ щIалэгъуалэм я IуэхухэмкIэ и министерствэм 
егъэджакIуэхэм я Iэзагъэм щыхагъахъуэ и IуэхущIа-
пIэм и унафэщIым и къуэдзэ Кравцовэ ФатIимэ.

Емуз Нинэ псом япэу тепсэлъыхьащ Къэбэрдей -
Балъкъэрым и хабзэубзыху орган нэхъыщхьэр зэ ры-
зэфIэувар, депутатхэм я лэжьыгъэм, парт Iуэхум, 
цIыхухэм зэрадэлажьэ Iэмалхэм.

ЗэIущIэм къыщытеувыIащ «Урысейм и егъэджэны-
гъэм и IуэхукIэ» законым и 47-нэ Iыхьэм («Егъэджа-
кIуэхэм я хуитыныгъэхэмрэ щхьэхуитыныгъэмрэ зэ-
рагъэзащIэр») къыщыгъэлъэгъуахэр республикэм 
зэрыщагъэзащIэм.

2020 гъэм КъБР-м ЦIыхухэр егъэджэнымкIэ, щIэны-
гъэмрэ щIалэгъуалэм я IуэхухэмкIэ и министерствэм 
зыхуагъэзащ курыт еджапIэхэм я лэжьакIуэ 20-м я 
 хуитыныгъэхэр къызэрызэпаудам теухуауэ. Къи-
щынэмыщIауэ, профсоюз IуэхущIапIэхэми апхуэдэ 
тхыгъэ 28-рэ яIэрыхьащ. Нэхъыбэр теухуат IэнатIэм 
зэрыIуагъэкIам, лэжьакIуэхэм я штат бжыгъэр нэхъ 
мащIэ зэращIам, улахуэр зэрытрагуашэ щIыкIэм, 
зэрысымаджам папщIэ иратыпхъэ тхылъымпIэхэм, 
зыгъэпсэхугъуэ махуэхэмрэ махуэшхуэхэмрэ зэра-
гъэлажьэм. IуэхущIапIэхэм зыхуэзыгъэзахэм я Iуэху-
хэр псори хузэхагъэкIащ.

Емуз Нинэ къызэхуэсахэм ягу къигъэкIыжащ ми-
нистерствэм и сайтым (www.edu.kbr.ru) Iуэхугъуэ псом-
кIи уздэпсалъэ хъуну номерхэр зэритыр, лэжьыгъэ 
Iуэхухэм ятеухуауэ чэнджэщхэр пщIэншэу щагъуэтыну 
напэкIуэцIым - онлайнинспекция.рф. - и ссылкэри 
 абдеж къызэрыщыхьар.

ПIалъэ кIыхьым тещIыхьауэ (зы илъэсым нэскIэ) 
илъэсипщIым зэ нэхърэ мынэхъыбэу егъэджакIуэм и 
IэнатIэр къигъэнэну иIэ хуитыныгъэр къагъэсэбэпащ 
цIыхуи 158-м. Я псэукIэр ирагъэфIэкIуэну чэзум 
пэплъэ егъэджакIуэхэр мы зэманым 219-рэ мэхъу. 
2020 гъэм «Къуажэ егъэджакIуэ» программэмкIэ 
лэжьыгъэ Iэ натIэ ягъэуващ егъэджакIуи 8.

КъБР-м Лэжьыгъэмрэ социальнэ дэIэпыкъуны-
гъэмкIэ и министерствэм къихьа бжыгъэхэмкIэ, пэ-
шым щIат пщIэм, электрокъарумрэ унэр зэрагъэп-
лъымрэ текIуадэмкIэ зызыщIагъакъуэ егъэджакIуэхэр 
2021 гъэм гъатхэпэм и 1-м ирихьэлIэу цIыху 8458-рэ 
мэхъу. Зы цIыхум зэрыдэIэпыкъу ахъшэр сом 1311-щ.

Я лэжьыгъэ нэхъыщхьэр къагъанэу къэрал аттес-
тацэ пхыкIын хуейуэ ираджэ егъэджакIуэхэм я улахуэр 
зэрырат щIыкIэм зэIущIэм щытепсэлъыхьащ. 2020 
гъэм IэщIагъэлI 1614-м хущIагъужащ сом мелуани 3-м 
щIигъу. 

ЗэIущIэм кърихьэлIахэм псоми Iэмал яIащ я Iуэху 
еплъыкIэхэр къагъэлъэгъуэну. ЖаIахэр къэлъытауэ, 
республикэм и министерствэхэмрэ IуэхущIапIэхэмрэ 
зэлэжьыпхъэхэр комитетым яхуитхащ.

БЕЛГЪЭРОКЪУЭ  Марьянэ.
Сурэтыр  Елъкъан Артур  трихащ 

КIуэкIуэ Казбек КъБР-м и
Правительствэм пщэрылъ щищIащ

къэрал Iуэхутхьэбзэхэр ирагъэфIэкIуэну

Урысей Федерацэм и Президент Пу-
тин Владимир УФ-м и Конституцэм 
къыщыгъэлъэгъуа и къалэн нэхъыщ-
хьэхэм ящыщ зыр дыгъуасэ игъэ-
зэщIащ. Къэрал Iэтащхьэм Урысей 
 Федерацэм и Федеральнэ Зэхуэсым 
Зэрызыхуигъазэр иджы 27-нэу екIуэ-
кIащ (абы щыщу 17-р Путиным къылъы-
сащ).

2021 ГЪЭМ зэхуэсышхуэр щекIуэкIар 
«Манеж» гъэлъэгъуэныгъэ пэш нэхъыщ-
хьэрщ. Абы щызэхуэсащ журналист 
 400-м щIигъу. 

ЗэIущIэм кърихьэлIащ Зэрызыхуа-
гъазэм къыщыIэта Iуэхугъуэхэр зыгъэ зэ-
щIэну зи пщэ къыдэхуэхэу УФ-м Феде-
рацэмкIэ и Советым хэтхэр, Къэрал Ду-
мэм и депутатхэр, Правительствэм щыщ-
хэр, Конституцэ судым, Суд Нэхъыщхьэм, 
Арбитраж судым я унафэщIхэр, Прокурор 
Нэхъыщхьэр, ХэхакIуэ комиссэм, Къэ-
зыбж палатэм я унафэщIхэр, Урысей Фе-
дерацэм и Жылагъуэ палатэм, Къэрал 
Советым хэтхэр, хэгъэгу Iэтащхьэхэмрэ 
хабзэубзыху органхэм я унафэщIхэмрэ, 
политикэ, жылагъуэ, дин лэжьакIуэхэр.

Политологхэм, журналистхэм зэрыхуа-
гъэфэщам тету Путин Владимир и къэп-
сэлъэныгъэр къыщIидзащ блэкIа илъэ-
сым дуней псор зыIууа уз зэрыцIалэм 
дызригъэува щытыкIэмрэ абы дызэ-
рыпэлъэщымкIэ. 

- Нобэрей Зэрызыхуагъазэр нэхъыбэу 
зы теухуауэ щытынур къэрал кIуэцI Iуэху-

хэрщ, ар узыншагъэр хъумэнырщ, со-
циаль нэ политикэрщ, экономикэрщ. Ма-
щIэу и гугъу сщIынущ къэрал щIыб по-
литикэмрэ шынагъуэншагъэмрэ. Ауэ 
къы зэрыщIэздзэнур, дауи, дуней псор зэ-
щIэзыщта уз зэрыцIалIэ мыгурыIуэ-
гъуэрщ, - жиIащ Путиным. - ЩытыкIэр 
щыгугъут Урысейм и хэгъэгу псоми, сы-
маджэщхэм сымаджэр щIэзт, кисло-
родыр яхурикъуртэкъым, ИВЛ аппаратхэр 
къаймэщIэкIырт, дохутырхэм зэрызахъу-
мэ фэилъхьэгъуэхэр зырызыххэу яту арат. 
Эпидемиер ерыщу къыттегуплIэрт, ауэ 
сыт хуэдизу сригузавэми, быдэу си фIэщ 
хъурт лъэпощхьэпохэр къызэрызэднэ-
кIынур. 

ЦIыхухэри, жылагъуэри, къэралри зэ-
къуэту пэщIэувэри, дыпэлъэщащ. Iуэхур 
тыншу щытакъым, дауи, цIыху мелуан 
бжыгъэм я гуащIэдэкIкIэщ ар къызэрыдэ-
хъулIар. Нобэ зэхуэсым кърихьэлIащ 
 дохутырхэр, фельдшерхэр, медсестра-
хэр, дэIэпыкъуэгъу псынщIэм щыла-
жьэхэр. Псоми фIыщIэ яхуэсщIыну сы-
хуейщ. ЕхъулIэныгъэшхуэщ ди щIэны-
гъэлIхэм яхузэфIэкIари. Иджыпсту коро-
навирусым зырызыщахъумэу вакцинищ 
диIэщ, ахэри, нэгъуэщI къэхутэныгъэхэри 
зи фIыгъэр ди къэралым и щIэныгъэ, тех-
нологие IэнатIэм еужьэрэкIыу зэрызи-
ужьырщ. ФIыщIэ яхуэщIыпхъэщ панде-
мием и лъэхъэнэм зи къулыкъу къыпэ-
рымыкIыу езыхьэкIа псоми. 

(КIэухыр 2-нэ нап.).

Дызэкъуэтмэ,
псоми дыпэлъэщынущ

ЕгъэджакIуэхэм я 
хуитыныгъэхэм 
гулъытэ хуащI

Нобэрэ
пщэдейрэ

тхыдэм щынэхъ ин дыдэхэм 
ящыщ псыдзэ къыщIэуауэ 
щытащ.

1943 гъэм СССР-м и Сов-
наркомым Къэбэрдей-Балъ-
къэрым и цIыхубэ хозяй-
ствэр зэфIэгъэувэжыным 
теухуа унафэ къищтащ.

1951 гъэм СССР-м и 
Олимп комитетыр къызэра-
гъэпэщащ.

1964 гъэм СССР-м и Ми-
нистрхэм я Советым унафэ 
къищтащ макъ зытратхэ 
пластинкэхэр къыщIэзы-
гъэкI «Мелодия» фирмэр 
къызэгъэпэщыным теухуа-
уэ. 

Инджылыз драматург щэ-
джащэ Шекспир Уильям 
къызэралъхурэ илъэс 457-
рэ ирокъу.

Урыс композитор, пиа-
нист, ди рижёр цIэрыIуэ, 
РСФСР-м и цIыхубэ артист 
Про кофьев Сергей къызэ-
ралъхурэ илъэси 130-рэ 
 ирокъу.

КъБР-м и цIыхубэ тхакIуэ 
Теунэ Хьэчим къызэралъ-
хурэ илъэси 109-рэ ирокъу. 

Совет тхакIуэ, теленэтын-
хэр езыгъэкIуэкIыу щыта, 

УФ-м гъуазджэхэмкIэ щIыхь 
зиIэ и лэжьакIуэ Скорохо-
дов Глеб къызэралъхурэ 
илъэс 91-рэ ирокъу.

Совет актёр, сурэтыщI, 
УФ-м и цIыхубэ артист Пры-
гунов Лев и ныбжьыр илъэс 
82-рэ ирокъу. 

Генерал-лейтенант, Аб-
хъаз Республикэм зыхъу-
мэжыныгъэмкIэ и министру 
щыта, Абхъазым и ЛIы-
хъужь Сосналы СулътIан 
къызэралъхурэ илъэс 79-рэ 
ирокъу.

Футболист Iэзэу щыта, 
 СССР-м спортымкIэ щIыхь 
зиIэ и мастер, СССР-м 
щIыхь зиIэ и тренер Бышо-
вец Анатолий и ныбжьыр 
илъэс 75-рэ  ирокъу.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщыты-
нущ. Хуабэр махуэм градус 
13 - 15, жэщым градуси 7 - 8 
щыхъунущ.

Республикэм и инфраструктурэм 
зэрызиужьым елъытащ псэукIэр 

зэрефIэкIуэнур

ЦIыхухэм я гурыгъу-гурыщIэхэм щы-
гъуазэу щытынур гъэзэщIакIуэ властым и 
лэжьэкIэм зегъэужьынымкIэ Iэмал нэ-
хъыщхьэ дыдэхэм ящыщщ. Къэралым и 
Президентым утыку зэмылIэужьыгъуэ -
хэм апхуэдэу куэдрэ щыжиIащ. Дэ сытым 
дежи цIыхухэм къыхалъхьэ Iуэхухэр ди 
лэжьыгъэм къыщыдолъытэ. Къапщтэмэ, 
иужьрей илъэсхэм псом хуэмыдэу нэ-
рылъагъу хъуащ инфраструктурэм зе-
гъэужьыным пыщIа Iуэхухэм жылагъуэр 
зэригъэпIейтейр. ЦIыхухэр зыхуей хуэзэн 
папщIэ мыхьэнэшхуэ яIэщ узыншагъэр 
зэтегъэувэжынымкIэ щыIэ хэкIыпIэхэм, 
абыхэм социальнэ, транспорт Iуэхутхьэб-
зэхэр зэрыхуащIэм, гъуэгухэр, инженер 
коммуникацэхэм я фIагъым. Иджыпсту 
фэтэр куэд хъу унэ е зы хьэблэ псо пщIы-
кIэ зэфIэкIынукъым, атIэ ахэр газкIэ, 
псыкIэ, электрокъарукIэ къызэгъэпэщын, 
пщIантIэхэр зэIузэпэщ щIын, поликлини-
кэхэм я лэжьыгъэр зэтегъэувэн, цIыхухэм 
къагъэсэбэпыну гъуэгухэмрэ транспор-
тымрэ, сабийхэр щрагъэджэну, абыхэм 
зыщагъэпсэхуну, спортым зыщыхуа гъэ-
сэну щIыпIэхэр къэлъытэн хуейщ. Къэра-
лым и Iэтащхьэм Федеральнэ зэхуэсым 
зэрызыхуигъэзам а псори къыщыгъэлъэ-
гъуащ, псом хуэмыдэу абы къыщыхэ-
гъэщхьэхукIащ унагъуэхэр газым пыдзэ-
ным лъэпощхьэпо куэд зэрыхэлъыр. 
 Мэкъумэш щIыналъэхэм зыщаужь ди 
республикэм и дежкIэ а псоми мыхьэнэ 
хэха яIэщ.

2021 гъэм и закъуэ псэупIэу метр зэб-
гъузэнатIэ мин 513-рэ яухуэну, 2030 гъэм 
ирихьэлIэу псори зэхэту метр зэбгъузэна-
тIэ мелуани 7-м нэс хьэзыр ящIыну ды-
щогугъ. «ПсэупIэ» лъэпкъ проектым хи-
убыдэу апхуэдэ ухуэныгъэхэр инфра-
структурэ и лъэныкъуэкIэ къызэрагъэ-
пэщын хуейщ. «Къалэм щытыкIэ тэмэм 
къыхузэгъэпэщыныр» проектым ипкъ ит-
кIэ мы гъэм цIыху куэдым зыщагъэпсэху 
щIыпIэу 33-рэ, пщIантIэу 89-рэ зэIузэпэщ 
ящIынущ. «Псы къабзэ» проектым хиубы-
дэу цIыхухэр псыкIэ къызэзыгъэпэщ 
Iуэху щIапIэу 19 зыхуей хуагъэзэнущ е 
щIэуэ яухуэнущ.

Президентым Федеральнэ Зэхуэсым 
Зэрызыхуигъэзам зэман кIыхьым тещIы-
хьа инфраструктурэ кредитхэм я хьэкъ -
кIэ щIыналъэхэм ядэIэпыкъуну къызэ ры-
щыгъэувар дэIэпыкъуэгъушхуэ хъунущ 
инвесторхэм дазэрыпыщIар егъэфIэ кIуэ-
нымкIэ. Нобэрей Къэбэрдей-Балъкъэ-
рым хуэгъэзауэ къапщтэмэ, Урысейм и 
Президентым къыхилъхьахэм стратегие 
мыхьэнэ яIэщ, республикэм туризмэм и 
лъэныкъуэкIэ хэкIыпIэ лъэщхэр зэры щы-
Iэр, ахэр тэмэму къэгъэсэбэпынымкIэ лэ-
жьыгъэхэр инфраструктурэм къыще-
гъэжьэн зэрыхуейр къэплъытэмэ.

Къэралым и социальнэ
зыужьыныгъэр щIигъэхуабжьэнущ

Президентым къипсэлъахэр къэкIуэну 
зэманым тещIыхьа программэщ икIи 
абы Iэмал псори къет къэкIуэну лъэ-
хъэнэм длэжьын хуей псори къэ-
лъытэнымкIэ. Дэ къарууэ диIэр идо-
хьэлIэ унагъуэхэм защIэгъэкъуэным, 
узын шагъэр хъумэнымкIэ IэнатIэм зе-
гъэужьыным, иджырей  гъуэгухэр, школ-
хэр, сабий садхэр ухуэ ным, гъавэ бэгъуа 

къехьэлIэным, бизнесым зегъэужьыным.
Иужьрей илъэсхэм Урысейм нэрылъа-

гъуу зихъуэжащ, абы и къарум хэхъуащ. 
Путин Владимир Федеральнэ Зэхуэсым 
япэу Зэрызыхуигъэзар убзыхуауэ щытащ 
«Сыт хуэдэ Урысей дэ зэтедгъэувэр» пса-
лъэхэмкIэ. Абы щыгъуэм Президентыр 
нэхъ зытегузэвыхьар лъэпкъыр къегъэ-
лынырт, къэралыр зыхэхуа экономикэ 
 гугъуехь инхэм къыхэшынырт. Мы зэма-
ным абы властым и органхэм яхуегъэув 
ефIэкIуэныгъэм и программэ лъэщ икIи 
ар гъэзэщIэнымкIэ хэкIыпIэхэр наIуэ ещI. 
Нэхъыщхьэ дыдэр арщи, а лэжьыгъэш-
хуэхэм я фIыщIэкIэ цIыхухэм я псэу кIэр 
кIуэтэху нэхъ тэмэм мэхъу. Куэд ялэжь 
унагъуэхэм защIэгъэкъуэным хуэгъэзауэ. 
Къэралым и Iэтащхьэм нобэ къигъэува 
къалэнхэр гъэзэщIэныр хуэунэтIащ къэ-
ралым къыбгъэдэкIыу цIыхухэм, унагъуэ-
хэм, анэм, сабийм ягъуэт дэIэпыкъуны-
гъэм зегъэужьыным.

Къэбэрдей-Балъкъэрым иджыпсту ща-
гъэзащIэ къэрал программэу 26-м бюд-
жетым къыхэкIыу сом мелард 44-м нэбла-
гъэ трагъэкIуэдэнущ. Апхуэдиз ахъшэм и 
процент 70-м щIигъур хухахынущ со-
циальнэ Iуэхухэм: цIыхухэм, унагъуэхэм 
ядэIэпыкъуным, егъэджэныгъэм, узын-
шагъэр хъумэным зегъэужьыным. Мы 
программэ Iуэхухэр илъэс зыбжанэм, 
уеблэмэ илъэсипщI бжыгъэхэм яте-
щIыхьащ. НэгъуэщIу жыпIэмэ, дэ къалэн 
пыухыкIахэр дыубзыхуну икIи ахэр дгъэ-
зэщIэну зэман диIэщ. Апхуэдэ зэфIэкI 
къызэIузыхыр зызыужь, социальнэ Iуэху-
хэр япэ изыгъэщ къэралырщ.

Федеральнэ дэIэпыкъуныгъэм и 
фIыщIэкIэ икIи экономикэм и 

зэпIэзэрытыныгъэм къыхэкIыу дэ 
пандемием и гузэвэгъуэшхуэр 

къызэднэкIыфащ

Къэрал политикэр зэпэлъытауэ икIи 
тэмэму зэраубзыхуам, блэкIа илъэсхэм 
лэжьыгъэ зэгъэуIуа зэрекIуэкIам я фIы-
щIэкIэ дэ иджыпсту коронавирус уз зэ-
рыцIалэм нэгъэсауэ хуэщIауэ дыпэ щIэу-
ващ. Урысейм и Президентым гъэ къэс 
Федеральнэ Зэхуэсым Зэрызыхуигъазэм 
щеубзыху хэкум узыншагъэр хъумэ-
нымкIэ и IэнатIэм зегъэужьынымкIэ про-
граммэ гурыIуэгъуэ. Сэ быдэу си фIэщ 
мэхъу абы и фIыщIэкIэ пандемием и 
гузэвэгъуэр къызэрызэтедгъэувыIэфар. 
Ди къэралым, адрей зызыужьауэ къа-
лъытэ къэралхэм яхуэмыдэу, хэкIыпIэ 
псори  зэман кIэщIым щызэщIагъэуIуащ: 
щIыналъэхэм дэIэпыкъуныгъэшхуэ ира-
тащ  уз шынагъуэм пэщIэтыным хуэгъэ-
зауэ.  Абыхэм иджырей Iэмэпсымэхэр, 
хущхъуэ хэр хухахащ, медицинэм и IэщIа-
гъэлIхэм уз зэрыцIалэр зэрыпэщIэтыным 
теухуа щIэныгъэ ирагъэгъуэтащ. А псори 
хуэу нэтIауэ щытащ эпидемие щытыкIэм 
зэ ры зихъуэжым езэгъыу медицинэ Iуэху-
щIапIэхэм я лэжьэкIэр убзыхунымкIэ. Ко-
ронавирус узыр зэуэлIахэр ди деж зэры-
щагъэхъужыр зыкIи къыкIэрыхуркъым 
сыт хуэдэ федеральнэ клиникэми сы-
маджэхэм зэрыщеIэзэм. Ар хуабжьу 
узыщыгуфIыкIын Iуэхущ, сыту жыпIэмэ, 
зэман хьэлъэм щIыналъэхэр щIэгужьеин 
щхьэусыгъуэ щыIакъым, абыхэм сытым 
дежи федеральнэ центрым и дэIэпы-
къуныгъэ ягъуэтащ.

КъБР-м и Iэтащхьэмрэ
Правительствэмрэ я пресс-IуэхущIапIэ.

УФ-м и Президентым
къигъэувахэм ди республикэм и 
дежкIэ стратегие мыхьэнэ яIэщ

КIУЭКIУЭ Казбек:

ПУТИН Владимир: 

КъБР-м  и  Парламентым



ТекIуэныгъэм 
и диктант

Псы 
хуэныкъуэнукъым

Дызэкъуэтмэ, псоми 
дыпэлъэщынущ



Зэ  итхьэкъуамэ, 
увыIэжыфыркъым

Адыгэ  хабзэ

- Мы ди ТIалэмашэ щынэ цIыкIу 
къыхуалъхуа уфIэщIыркъэ! - жи 
дадэ, Iуэм къикIыжауэ. - Мэлэжьыр 
гугъу ехьащ. Псы хуабэ тIэкIу Iуэм 
нэхьыт. Сэ Iусыр зэхэсщIэнщ, - 
зэрыпIащIэр плъагъуу, дадэ зэуэ 
унэм щIегъэзыкIыж. 

- Ту фIыт, ярэби! Ахьей нэсхьын! 
- жиIэурэ нанэ пэгуным псы хуабэ 
ирегъахъуэри, бахъэр къыщхьэщи-
хыу, щIехри бжэр къыздыхуещIыж.

Идар и нэгум зэуэ къыщIэуващ 
хъурыфэрэ фIыцIабзэу щынэ цIыкIу-
нитIэ. Ар абы бгъэдэсщ, Iэ делъэ, 
зэм ба хуещI, зэми и IэпIохуэм ире-
гъэтIысхьэ. - Ма-а-аI! - жи мо цIы-
кIум, и кIэр егъэпIэжьажьэ, и хьэбэр 
къре хьэкIри, Идар и тхьэкIумэм 
къы щIэфыну хуожьэ.

ЩIалэ цIыкIур пIэм къелъащ. Ар 
щхьэгъубжэм бгъэдыхьэрэ дэплъмэ 
- дунейр хужьыгъэщ, цы гъэпцIэным 
хуэдэу, уэсыр къытрилъхьащ. ЕI, бе-
тэмал, хъуакъым ар! И щыгъыныр 
мамэрэ папэрэ я пэшым къыщIэ-
нащ. Дауэ зэрищIынур? Зеплъыхь. 
Иужьым абы шэнт щхьэгуэр щы-
гъын фIэдзапIэм ирелъэфалIэ, абы 
тоувэри, дадэ и пыIэ къуацэшхуэмрэ 
кIагуэ дытамрэ къыфIех. ПыIэм и 
нэр щIихъумэрти, дрегъэкIуэтейри, 
кIагуэ дытар щылэлрэ кIэлошыш-
хуитIыр илъэфу унэм щIокI.Жьы 
щIыIэ щIэтрэ щIихулыкIыу уэс къос. 
«Уа, сыту ещхь мамэ и кхъузанэм 

Уэ цыжьбанэ, уэ емынэ,
Мастэу пхэтри сытемынэ!
СфIэтелъыджэ телъыджащэщ
УщIэмыгъыр цIыкIужьейр.
Сэ зы мастэ, мастэ закъуэ
Сысымаджэу къысхаIуамэ,
А зы закъуэр схуэмышэчу
Согъри согъыр сызэщыджэу.
Сэ уэ нэхърэ сынэхъ инми,
Щхьэ уэр нэхъ сынэхъ къиин?
Сыт а къомыр щIыпхуэшэчыр,
Сэр нэхъ ущIэнэхъ бэшэчыр?

ПХЫТIЫКI Юрэ.
Шэджэм къалэ

1. Бзу лъэпкъ. 2. Адыгэ усакIуэ, джэгуа-
кIуэ Агънокъуэ-дадэм зэреджэр. 3. Плъыжьу 
 гъагъэ удз лъэпкъыгъуэ. 4. Що джэнцIыкIу 
Алий и «Хьэжыгъэ пут закъуэ» Iуэтэжым 
хэт щIалэ цIыкIум и цIэр. 5. «ШыкъумцIий» 
таурыхъым хэт нанэ. 6.  Сабий джэгукIэ 

цIэрыIуэ, къебжэкI. 7. Къэхъуну-къэщIэнур 
къыбжезыIэф. 8. Тхьэмахуэм и зы махуэ. 
9. Пасэрей зауэлIхэм ящыгъыу щыта джанэ.

Жэуапхэр тэмэммэ, къехыу фыкъеджэнщ 
адыгэбзэкIэ къыдэкI журналым зэреджэм.

ГъащIэр ехь
И быным тегужьеикIауэ:
Жьыр къепщамэ,
ФIощI ирихьэжьэн.
Къытехъуам уэлбанэ,
Унэм ар щIэкIауэ,
Псыдзэм ихьын фIэщIыу
Ныппежэжьэнщ.

Химыгъэхьэ жэщым,

Химыгъэхьэ щIыIэм -
ФIощIыр псоми
Зыгуэр къращIэн…
Дыгъэ закъуэрщ анэм
Дзыхь зыхуищIыу щыIэр:
А тIум зэщхьщи аращ
Я хьэл-щэн.

МЫКЪУЭЖЬ Анатолэ.
Аушыджэр къуажэ

Iэбэ цIыкIумкIэ -
Уэху-уэху.
Лъабэ цIыкIумкIэ -
Цым-цым!
Си шыпхъу цIыкIур
ЗокIуэр.
Лъэтеувэ хуащIыр.
ХьэщIэр куэду
КъокIуэр.
Мэхъу утыкур
МащIэ!
Лъабэ цIыкIумкIэ

цым-цым!
Iэбэ цIыкIумкIэ
Уэху-уэху!
Джалэм, къэтэджыжу,
Си шыпхъу цIыкIур
ЗокIуэ!
Лъэтеувэ хуащIыр.
Фэри фыкъэпIащIэ!
Лъабэ цIыкIумкIэ
Цым-цым!
Iэбэ цIыкIумкIэ
Уэху-уэху!
Фыкъеблагъэ псори,
Ди гуфIэгъуэщ нобэ!
Лъэтеувэ ящIыр!
Си шыпхъу цIыкIур
ЗокIуэр!

ХЬЭЩЫКЪУЕЙ Олег.
Ислъэмей къуажэ

ХьэтIохъущыкъуей Ищхъэрэ жылэжьым дэс нэ-
хъыжьхэм ноби ящыгъупщакъым  Къуршэ Хьэмац. Ар 
къызэрыгуэкI щIалэт, адрей къуа жэдэсхэми хуэдэу, кол-
хозым щылажьэрт, и щIалэ цIыкIу закъуэр ипIыжырт.

Хэку зауэшхуэр къэхъеящ. Езым хуэдэ минхэм яхэту 
Хьэмац и Хэкур ихъумэжыну зауэм Iухьащ 1941 гъэм.

Дон щIыналъэм икIри Хьэмац яхэхуащ Сталинград 
зыхъумэжахэм. А лъыгъажэ зауэм хэтахэм игъащIэ 
 псокIэ ящымыгъупщэжыну гукъинэж ящыхъуащ. Сэри 
сахэтащ Сталинград зыхъумахэм, си хэкуэгъу щIалэ 
зыбжанэ си гъусэу.

Нобэ зи хъыбар фхуэсIуэтэж Къуршэ Хьэмац а лъы-
гъажэ зауэм щызэрихьа лIыгъэхэри си нэгу щIэкIащ. 
Нэмыцэ танкхэмрэ лъэсыдзэмрэ жэщи махуи къыдэб-
гъэрыкIуэрт. Нэмыцэ кхъухьлъатэхэри къытщхьэщытт, 
зэпымыууэ бомбэр къыттракIутэу. Къалэр мафIэм 
 исырт, зыри умылъагъужу Iугъуэм зэщIищтат.

Зы махуэ гуэрым танкипщIрэ лъэсыдзэ батальонрэ 
къыдэбгъэрыкIуэрт. Ар щилъагъум, Къуршэр япэ ит 
танкым еуэри икъутащ. Танкыр и пIэм ижыхьащ. Нэ-
гъуэщI зыгуэрми иужь дыдэ ит танкыр икъутащ. Танк 
колоннэр адэкIи-мыдэкIи мыкIуэжыфу увыIащ. Уэра-
мыр  зэвти, зыгъэзапIэ яIэтэкъым. Танкхэм къижа тан-
кистхэри лъэсыдзэри автоматрэ пулемёткIэ щIэдгъэлъэ-
лъащ. ЩIэпхъуэжыну зыхузэфIэкIар зырызыххэщ.

Апхуэдэ лIыхъужьыгъэ зыбжанэ щызэрихьащ Къур-
шэ Хьэмац Хэку зауэшхуэм. Сталинград щыщIидзэри 
ар нэсащ Берлин. Донбасс, Беларуссиер, Польшэр бийм 
къаIэщIэзыгъэкIыжахэм яхэтащ. А зауэ гъуэгуанэ кIы-
хьым Хьэмац тIэуней уIэгъэ щыхъуащ.

1945 гъэм мэлыжьыхьым и 25-м ди дивизиер Бер-
лин пэгъунэгъу дыдэу щыс къуажэ цIыкIу Бамме жы-
хуаIэм дыхьащ. Зауэ екIуэкIыу умыщIэну, дунейр ма-
мырт. Куэд дэмыкIыу къэIуащ: «СэмэгумкIэ нэмыцэхэр 
къыдобгъэрыкIуэ!» Дэ дызэрызэуэнум хуэдэу гъуэгу 
 Iуфэм дыщигъуэлъыкIащ. Щхьэ къэIэтыпIэ къыдамы-
ту нэмыцэхэр къауэрт. Зауэр и гуащIэгъуэу екIуэкIыу 
Мальков Николай зи унафэщI топгъауэхэр къаукIащ. 
Рахаев Ачах зи командир топым хуэзанщIабзэу къа-
кIуэрт нэмыцэ «Тигрыр». Ар щилъагъум гвардием и 
сер жант нэхъыщхьэ Къуршэ Хьэмац Мальков и топым 
епщылIащ, иузэдри Рахаевым къыхуэкIуэ «Тигрыр» 
 икъутащ. ЕтI уанэ уэгъуэм дригъэхуеящ щхьэ къэIэтыпIэ 
къыдэзымыт нэмыцэ пулемётыр. Абдеж езы Къуршэм 
къеуащ нэмыцэ снайперыр.

Махуэ пщыкIуплI къудейт иIэжыр Хэку зауэшхуэр 
иухыным. Ауэ ар илъагъужакъым Къуршэ Хьэмац. 1945 
гъэм мэлыжьыхьым и 25-м Бамме къуажэ цIыкIум деж 
къыщаукIащ адыгэлI хъыжьэр.

Хэкум пщIэшхуэ къыхуищIащ Хьэмац зэрихьа лIы-
гъэхэм. Абы къыхуагъэфэщащ орденрэ медалу зыб-
жанэ. Абыхэм ящыщщ «Хэку зауэшхуэм и орденым и 
2-нэ степеныр», «Красная звезда», «Слава» орденым 
и ещанэ степеныр, нэгъуэщIхэри. Иджы ахэр Хьэмац 
и къуэ рылъхухэм сакъыу яхъумэ, яхъумэ, я адэшхуэм 
и лIыгъэм и фэеплъу.

ШЭШЭН Щамил,
зауэмрэ лэжьыгъэмрэ я ветеран.

Жэбагъы и жэуапыр
Къэбэрдей уэлийр дунейм ехыжати, 

ХьэтIохъущокъуэ пщыжьым деж Жэбагъы 
хъыбарегъащIэу ягъэкIуащ.

Жэбагъы нэсри, зэрыхабзэти, ижь 
лъэныкъуэмкIэ епсыхащ, гуауэ къызэри-
хьар абыкIэ яригъащIэу.

ХьэтIохъущокъуэ пщыжьым, къыщIэкIри, 
къеплъ-неплъри, жиIащ:

- Догуэ, си деж къагъэкIуэну, уэ делэр 
мыхъумэ, нэхъ губзыгъэIуэ ягъуэтакъэ?

- А зиусхьэн, умыгубжь, - жиIащ Жэба-
гъы, - нэхъ губзыгъэIуэхэр нэхъ губзы-
гъэхэм я деж ягъакIуэри, сэ уи деж сы-
къагъэкIуащ:

АфIэкIа зыри жимыIэу Жэбагъы шэ-
сыжри, къыдэкIыжащ.

Тхьэмадэ махуэ
Зэгуэрым, чыракIуэ тет гупышхуэ за-

гъэпсэхуну тIысауэ зэхэст. Дадэ гуэр 
блэкIырти, мо щысхэм жаIащ: «Ярэби, мо 
дадэм сыту адыгэ лIыжьыфэ тет».

Гуауэ щыхъуащ ар дадэм: «ЛIыжьыр 
щымыIэж пэлъытэщ, «лIыжькIэ» щхьэ 
къызэджа?» - жери. ИтIанэ зыкъигъазэри, 
гупым еупщIащ:

- Фыадыгэ фэ?
- Дыадыгэщ.
- Адыгэбзэ фщIэрэ?

- ДощIэ.
- АтIэ «цыгурылъыр» сыт?
Ар жиIэри дадэр ежьэжащ. Зыкъомрэ 

кIуауэ, мыдрейхэр зэплъыжащ: «Уэлэхьи, 
мыхъун ар, «цыгурылъым» къикIыр зэд-
мыгъэщIауэ зыщIыпIи дымыкIуэн», - жа-
Iэри, дадэм ирагъэупщIыну щIалитI 
ягъэкIуащ. ЩеупщIым, дадэм мыр къаж-
риIащ:

- Адыгэбзэ фщIэуэ жыфIати, «цы-
гурылъым» къикIыр щхьэ фымыщIэрэ? 
АтIэ фыкъэдаIуэ. Уэншэку мастэшхуэм 
иридэн яуха нэужь мастэнэм тIуащIэу 
 къинэращ «цыгурылъ» жыхуаIэр. Аращ, 
щауэ махуэхэ, - жери къиутIыпщыжащ 
щIалитIыр.

ЩIалэхэр къэкIуэжри дадэм къажриIар 
яIуэтэжащ, «щауэ махуэ» къазэрыфIища-
ри дыщIагъужащ. Ар щызэхахым щIа-
литIым аргуэру ирагъэгъэзэжащ, «щауэ 
махуэм» къикIыр къафщIэ, жаIэри.

ЛIыжьыр щIалэхэм къеупщIащ:
- Сыт иджыри фыкъыщIэкIуар?
- Уэлэхьи, «щауэ махуэм» къикIыр зэд-

гъэщIэну аратэмэ.
- Унагъуэ пщIыхукIэ ущауэ махуэщ, уна-

гъуэ пщIырэ бынунэ ухъумэ - утхьэмэдэ 
ма хуэщ, сэ фысхуэдэщ, - къажриIащ 
дадэм.

- Ыхьы, иджы къыдгурыIуащ дызэроджэн 
хуеяр - тхьэмадэ махуэщ.

- Афэрым, адыгэбзэр къэфщIащ, - 
къыпыгуфIыкIащ дадэр.

Бажэр псафэ дыхьащ. Ар псы Iуфэм 
къыIуохьэри ипщэкIэ къоув, Бажэм гу лъи-
мытэу.

БАЖЭМ (Гъэлъэхъум зэхримыгъэхыу). 
Нэгъабэ лъандэм сызэщэр къысIэрыхьащ! 
Сэ нобэ усIэщIэкIмэ, си напэр фIыцIэщ! 
ХьэрэкъуакIэ дэс Дыгъужьыжьым зы щынэ 
щишхауэ щытащ мыбдей. ХьэрэкъуакIэ 
дэс Дыгъужьыжьым нэхърэ сынэхъ лIы-
гъэншэ сэ?! Абы щынэ ишхамэ, сэ Гъэ-
лъэхъур си Iыхьэщ… (Гъэлъэхъум щIогуб-
жьэ). Ей, тIы нэф, мы псыр щхьэ къэб-
гъэутхъуэрэ?!

ГЪЭЛЪЭХЪУМ (ней-нейуэ къыхуо-
плъэкIри). Ы-ы!

БАЖЭМ. Псыр щхьэ къэбгъэутхъуэрэ, 
зо?!

ГЪЭЛЪЭХЪУМ. Дауэ жыпIа?
БАЖЭМ. Дэгу мыр?.. Дауэ мыгъуэр уэз-

гъэщIынщ, къомыгъэутхъуэ псыр!
ГЪЭЛЪЭХЪУМ. ДэнэкIэ сыкIуэми, уэ цы 

топыр си ужь щхьэ уимыкIрэ? Къущхьэ-
хъум дынэсыху, укъызэщэкIуащ гъатхэм, 
ноби сыт узыхуейр?

БАЖЭМ. Псыр къомыгъэутхъуэ - аращ 
сызыхуейр?

ГЪЭЛЪЭХЪУМ. Уи адэм къигъэжауэ уипс 
мыр, ы?

БАЖЭМ. Си адэр къыщIомылъэфыж! 
ХэкI мы псым! Къомыгъэутхъуэ! Зы щынэ 
бэгу нэгъабэ къигъэутхъуати, фIы щIиха-
къым - и щхьэр хилъхьащ. Уэри аращ 
къыпщыщIынур - узыIурызгъэлъэдэнущ!

ГЪЭЛЪЭХЪУМ. «УзыIурызгъэлъэдэнущ» 
жоIэ?

БАЖЭМ. Аращ уэсщIэнур, псыр къэб-
гъэутхъуащи! НэхъыфI уэсщIэн уи гугъэ? 
Псы утхъуа сэзэгъыркъым сэ, си шхалъэр 
мэузри.

ГЪЭЛЪЭХЪУМ. Сыт-тIэ нэхъ уэзэгъыр?
БАЖЭМ. Мэлыл…
ГЪЭЛЪЭХЪУМ (и бгъэр иресэри къо-

жьэ). Мэлыл къыпщIэзгъэныни, джаур цы 
топ! (Бажэм жьэхолъэ). 

БАЖЭМ (и псэр IукIауэ, нэпкъым до-
лъей). СыбоукI, емынэунэ хъун! ГушыIэ 
хэзэгъэнукъым мы делэм!.. Щхьэ упIа-
щIэрэ: гъатхэм къущхьэхъу ущыкIуэкIэ уи 
ужь сыниувэнщи, сэ уэ пхуэфI сыхъунщ!..

(И кIэр илъэфу, Бажэр губгъуэм йохьэж).

КЪЭРМОКЪУЭ Хьэмид.

Фи сабийр сымаджэ хъуамэ, дауи, дохутыр къев-
джэнущ. Ауэ дохутырыр къевмыджэ щIыкIэ фэри 
фыдэIэпыкъуфынущ сымаджэм.

Температурэшхуэ иIэмэ

Температурэр фэри фхуеудыхынущ. Аркъэ, уксус, 
псы зэхэфкIэ, сабийм и щIыфэм псоми ирикъун хуэдэу. 
Ар зэлъэIэсу щыфхуи, хъыдан къабзэ щабэкIэ е 
 напэIэлъэщIкIэ зэпыфлъэщIыхьыж. Бжьэхуцым къы-
хэщIыкIа майкэ е джанэ щыфтIагъи, техьэгъуэ имыIэмэ, 
Iеищэу щIэвмыуфэ, зы щащыху закъуэ тефпIэмэ 
зэфIэкIынущ, температурэр ехуэхыу къэпщIантIэу щIи-
дзэхукIэ.

Псчэуэ щытмэ

Балыджэ фIыцIэ къабзэу фтхьэщI, фо бжэмышхитI 
ихуэн хуэдэу кумбу къивгъэж. Сыхьэтищ, сыхьэтиплI 
хуэдэ щыта иужькIэ фом къыщIиша балыджэпсым 
 евгъафэ махуэм щэ е плIэ шай бжэмышх изурэ.

И пэр къижмэ

ЩIыIэ хыхьарэ сабийм и пэр къижмэ, тыншу фэри 
фхуэгъэхъужынущ. Шай бжэмышх из форэ жэгундэ-
псу шай бжэмышхитI, бжэмышхитIрэ ныкъуэрэ 
зэхэфщIэ. Ар ткIуэпситху, ткIуэпсихыурэ сабийм и пэм 
ивгъатIкIуэ. Абы псынщIэ дыдэу игъэувыIэнущ сабийм 
и пэ къыпыжыр.

МафIэс зэран иIэмэ

Зы шай бжэмышх из форэ щабэ дыдэу тхъунщIа 
кIэртIоф цIынэмрэ зэхэфлъхьи и псыр къыщIэвгъэж. 
А псыр бинт тIуащIэ е щащIэ хуэдизым тевгъатIкIуи 
мафIэм исам деж тефлъхьэ. Ар сыхьэтитIкIэ телъмэ, 
мафIэм исар куэдкIэ нэхъыфI ищIынущ.

къилъэлъ хьэжыгъэм!» - игукIэ жи-
Iэурэ Iуэм йохьэ. Ихьэмэ… мэлыжьыр 
щылъщ. Дадэ абы и шхуэлыр ет-
хьэщI, нанэ псы хуабэ трикIэурэ. 
Щынэ цIыкIури мес: плIанэпэ 
 хуабэм дадэ ихьа хъунщ, и плIэ 
 лъакъуитIыр хуэмыгъэуву йощIэ- 
 къощIэ, и кIэбдз лъакъуитIыр щIым 
щытщ, и пэ цIыкIур мэкъу щIэуфэм 
хиIуащ… Идар епIэщIэкIыу абы 
бгъэдохьэ къызэфIигъэувэну.

АрщхьэкIэ нанэ ар къелъагъури: 
«А сымыгъуэт! Мы щIыIэ уаем щхьэ 
укъыхыхьа? - жери, къепхъуатэри и 
IэплIэм ирегъэтIысхьэ, Идар гъыуэ 
пэш хуабэм щIехьэжри, пIэм хегъэ-
гъуэлъхьэж. - Умыгъ, тIасэ. Нэху 
щымэ уеплъынкъэ, си шырэ, си 
фо», - жиIэурэ…

- Зы псэущхьэ дунейм тету пIэрэ 
къэ зылъхуар зымыдэж мы ди мэ-
лыжьым фIэкIа? - жи дадэ.

- Сыту, н-нна гущэ?
- А, лIэун, и щынэр ищтэн идэр-

къым. ЗыщIимыгъэфу къолъэ-
къуауэ. Мо тхьэмыщкIэр щIэфыну 
хуейщ. МэмэжалIэ. Сытми и бы дзыр 
къэзукъуэдийуэрэ шэ тIэкIу Iузгъэ-
хуащ.

- Сыт тщIэн, имыдэмэ, IэрыпI 

тщIынщ. ЩIэсынщ унэм мы си ды-
гъэ шырым и гъусэу, - жи нанэ, щIа-
лэ цIыкIум гуапэу хуеплъэкIыурэ.

Тэлай дэкIащ. Нанэ пщэфIэн 
 иухри, Iэнэ къищтэну пыхьа къу-
дейуэ: «Фи пщэдджыжь фIыуэ!» - 
жери нысэр къыщIохьэ. Мыр сыт 
гъэщIэгъуэн! ГъырнэIурэ и Iупэр 
 къигъэпщауэ Идар исщ и анэм и 
IэплIэм.

- Ан-нна гущэ, мыр дауэ дымы-
лъагъуу щIэкIа? - щIоупщIэ нанэ, 
илъагъур зэригъэщIэгъуэну щIыкIэр 
къыхуэмыщIэу и Iэхэр зэтрегъауэри. 

- Ей, мыри мыр! - жи анэм, Идар 
пэш лъэгум иригъэувэхыурэ. - И 
адэмрэ сэрэ уэсыр зыдэттхъум 
зэхыдох: гущэм хэлъым зелIэж. Сы-
ту пIэрэ? - жызоIэри сыкъыздэжэм 
солъагъу: мыр бжэщхьэIум къебэ-
къуэхыжауэ, и лъакъуэр илъэфурэ, 
IуэмкIэ йохьэ. Пэшым сыщIэлъа-
дэмэ - Iэуам бжьэфыр Iурылъыж-
къым. Пэш лъэгум зыщысплъыхьурэ 
гущэр щIэзгъэхъаери, щызмыгъуэ-
тым, мы фэ флъагъум Iуэм сыкIэ-
лъихьэмэ - сабийм къыIурича бжьэ-
фым щынэ цIыкIур щIигъэфыну 
пылъщ. Мо цIыкIум пыф-сыф жиIэ 
фIэкIа бжьэфыр ищтэн идэркъым. 

Дади нани ину къэдыхьэшхынтэ-
къэ! 

- ГъащIэ Тхьэм кърит, - жи иужьым 
дадэ, и щхьэр игъэсысурэ. - А си 
ТIалэ хьэбэ хъурейм адыгэлI нэс 
къыхэкIынущ.

- Алыхьым жиIэ, лIыжь, - къопса-
лъэ нани, а зэрынэжэгужэу пщэд-
джыжьышхэр Iэнэ хъурейм къытри-
гъэувэн щIидзэжауэ; иужьым абы 
Идар и мамэм гуапэу зыхуегъазэри 
къыщIегъу: - ИIэт, нысэ, а си дыгъэ 
шырым зегъэтхьэщIыт…

ГЪЭУНЭ Борис.

Идар и щынэ

Фи сабийр 
сымаджэ хъуамэ

Бажэмрэ  гъэлъэхъумрэ

Адэшхуэм и фэеплъ

Лъэтеувэ

Анэ

Щхьэ унэхъ 
бэшэч?

Псалъэзэблэдз

ДИ ХЭЩIАПIЭР
360030, Къэбэрдей-Балъкъэр Республикэ,
Налшык къалэ, Лениным и цIэр зезыхьэ
уэрам, 5, ебгъуанэ - епщIанэ къатхэр.

«Издательство «Южный регион» 
ООО-м щытрадзащ.

357600, Ставрополь край, ЕсэнтIыгу къалэ, 
Никольскэ уэрам, 5-А

Газетыр 2016 гъэм дыгъэгъазэм и 19-м Печатым и 
 хуитыныгъэр хъумэнымкIэ Къэбэрдей-Балъкъэр щIы  на лъэ 

IуэхущIапIэм ПИ №ТУ07-00117-м щIэту ятхащ.
Газетым Iэ щытрадзар сыхьэт 20.00-рщ.

Индексыр
П5894

Тираж 1.912
Заказ №865

Редактор нэхъыщхьэ
ХЬЭФIЫЦIЭ Мухьэмэд

Жэуапхэр: 1. ЖыгыуIу. 2. Лашэ. 3. Iущхьэ. 4. Хьэжсет. 5. Нэжь-
гъущIыдзэ. 6. Инэмыкъуэ. 7. Тхьэгурымагъуэ. 8. Махуэку. 9. Афэ. 

Къехыу - «Iуащхьэмахуэ».

1

2

3

4

5

6

7

8

9


